
BARQAROR RIVOJLANISH 
MAQSADLARIGA ERISHISHDA 
EKOLOGIK MADANIYATNING 
AHAMIYATI

Xodjayeva Mohira Mirzaxmadovna
Oliy Majlis Qonunchilik palatasi deputati

Annotatsiya. Hozirgi kunda atrof-muhitni muhofaza qilish va tabiiy resurslardan oqilona foydalanishda aholining ekologik 
madaniyatini oshirish ustuvor ahamiyat kasb etadi. Darhaqiqat, ekologik madaniyati yuksak, maʼnaviyati esa yuqori 
boʻlgan inson tabiatga zarar yetkazmaydi.

Maqolada aynan barqaror rivojlanishga erishishda jamiyatda ekologik madaniyatning oʻrni va ahamiyati, ekologik 
madaniyatni jamiyatda yuksaltirishning mexanizmlari va yoʻnalishlari, bu borada xalqaro amaliyot ochib berishga harakat 
qilingan.

Kalit soʻzlar: ekologik madaniyat, atrof-muhit muhofazasi, ekologik xavfsizlik, “yashil” isteʼmol madaniyati.
Abstract. Today, enhancing the environmental culture of the population plays a crucial role in protecting the environment 
and ensuring the sustainable use of natural resources. Indeed, individuals with a high level of environmental awareness 
and moral values do not harm nature. This article examines the role and importance of environmental culture in achieving 
sustainable development, outlines key mechanisms and directions for strengthening environmental culture in society, and 
reviews relevant international practices.

Key words: environmental culture, environmental protection, environmental security, “green” consumption culture.
Аннотация. В современных условиях повышение экологической культуры населения приобретает приоритетное 
значение в деле охраны окружающей среды и рационального использования природных ресурсов. Действительно, 
человек с высоким уровнем экологической культуры и духовности не наносит вред природе. В статье раскрывается 
роль и значение экологической культуры в достижении устойчивого развития, рассматриваются механизмы и 
направления её повышения в обществе, а также анализируется международная практика в данной сфере.

Ключевые слова: экологическая культура, охрана окружающей среды, экологическая безопасность, культура 
«зелёного» потребления.

Tarixan falsafiy-axloqiy taʼlimot sifatida qarab kelingan ekologik madaniyat globallashuv jarayonlariga kelib 
umumbashariy ekologik muammolarning oldini olish va hal etishda jamiyatning ustuvor tadbirlaridan biriga 
aylandi. Yangi Oʻzbekiston davriga kelib esa aholining ekologik madaniyatini yuksaltirish davlat umummilliy 
madaniy siyosatining ajralmas uzviy qismi sifatida olib chiqishga saʼy-harakatlar olib borilmoqda.

Zero, ekologik taʼlimning muhimligi hozirgi zamonaviy dunyoda hech kimda shubha uygʻotmasligi bilan 
birgalikda koʻplab mamlakatlarda taʼlim va tarbiya berishning ustuvor yoʻnalishi hisoblanadi. Aholining ekologik 
madaniyatini va atrof-muhitga ehtiyotkorona munosabatda boʻlishni shakllantirishga qaratilgan ushbu faoliyat 
butun insoniyat kelajagi xavfsizligining kafolati hisoblanadi.

1992-yilda BMT Bosh Assambleyasining maxsus rezolyutsiyasi bilan tashkil etilgan Barqaror rivojlanish 
komissiyasi hisobotida barqaror taraqqiyot yoʻlidagi taʼlim “barqaror taraqqiyot” tushunchasining mohiyatini aks 
ettiradi. Atrof-muhit va taraqqiyot xalqaro komissiyasining taqdim etilgan axborotida bu tushuncha “boʻlajak 
avlodlar oʻz ehtiyojlarini qondirishlari imkoniyatini xavf ostiga qoʻymagan holda hozirgi zamon ehtiyojlarini 
qondirishga qaratilgan” taraqqiyot sifatida taʼriflanadi [1].

Shuningdek, Oʻzbekiston Respublikasining 1992-yil 9-dekabrdagi “Tabiatni muhofaza qilish toʻgʻrisida”gi 
754-XII-son1 Qonunining 4-moddasida “...barcha turdagi taʼlim muassasalarida ekologiya oʻquvining 
majburiyligi” qayd etilgan boʻlib, ekologik taʼlimning bosh maqsadi aholining barcha qatlamlarida, jumladan, 
umumtaʼlim maktablari va kollej oʻquvchilari hamda oliy taʼlim talabalarida atrof-muhitni asrash masalalariga 
ongli munosabatni shakllantirishdan iboratdir [2].

1	  https://www.lex.uz/acts/-107115

Globallashgan olam shunday davrni boshidan oʻtkazyaptiki, yoshlarda ekologik madaniyatni shakllantirish 
taʼlim faoliyatining dolzarb yoʻnalishlaridan biriga aylandi. Yoshlarda ekologik bilimlar qanchalik kichik yoshdan 
shakllansa, bunday taʼlim shunchalik katta samara beradi. Shuning uchun ushbu jarayonni ilmiy tashkil qilish 
davlat tomonidan qoʻllab-quvvatlanishi zarur.

Bugun oʻtmishdan meros boʻlib kelayotgan tabiatga yetkazilgan zararning chuqur asoratlarini tugatish 
haqida, ekologik xavfsizlik va atrof-muhit muhofazasiga alohida eʼtibor qaratilayotgan bir paytda ekologik 
madaniyat degan tushunchaning magʻzini, afsuski, barcha birdek anglab yetmayotgani yoʻq. Baʼzan koʻcha-
koʻyda chiqindi uloqtirayotgan, ariq suviga magʻzava agʻdarayotganlarga nogahon koʻzimiz tushadi.

Noqonuniy daraxt kesayotgan, pista chaqib xiyobon va koʻchalarni ifloslantirayotgan, xazon yoqayotganlarni 
koʻrib taʼbimiz xira boʻlishi tabiiy. Afsuski, bularning barchasi oqibatda oʻz sogʻligimizga ziyon yetkazishini, 
umrimizni qisqartirayotganini baʼzida unutib qoʻyamiz. Bunday noxush holatlarning asosiy sababi ayrim 
yurtdoshlarimizning tabiat qonunlarini chuqur bilmasligi, ekologik bilim va tarbiyaning past darajada ekanligidir.

Bugun katta xatar sifatida qaralayotgan koʻpgina ekologik muammolar aynan inson omilining ekotizimga 
notoʻgʻri munosabati oqibatida yuzaga kelayotganligini guvohi boʻlmoqdamiz. Boz ustiga, ekologik taʼlim-tarbiya 
tabiat va jamiyat oʻrtasidagi uzviylikni taʼminlash hamda tabiiy barqarorlikni saqlashda muhim hisoblanadi.

Aholining ekologik madaniyatini yuksaltirish, atrof-muhitga oqilona munosabatda boʻlish, tabiat neʼmatlarini 
kelgusi avlodlar uchun asrab-avaylash hissini shakllantirish antropogen taʼsirlarning oldini olishning muhim 
omilidir. Bunda ekologik taʼlim-tarbiyaning ahamiyati va oʻrni benihoya kattadir.

Ekologiya faniga oid tadqiqotlar koʻp yoʻnalishlar boʻyicha olib borilgan boʻlsa-da, biroq xalqimizning ekologik 
madaniyati, milliy ekologik anʼanalari hanuzgacha chuqur oʻrganilmay kelinmoqda. Zero, bizda tabiatga nisbatan 
ehtiyotkorona munosabatda boʻlish tarix kabi koʻhnadir, ajdodlarimiz tabiat va inson uygʻunligiga erishishni 
taʼminlashga intilib, kelgusi avlod uchun ona zaminimizni asrab-avaylab, u bilan bogʻliq asriy qadriyatlardan 
iborat madaniy merosga tayanib kelingan.

Oʻzbekiston Respublikasi Prezidentining 2025-yil 15-maydagi “2030-yilgacha boʻlgan davrda aholining 
ekologik madaniyatini yuksaltirish konsepsiyasini tasdiqlash toʻgʻrisida”gi PQ-184-son2 qarori bilan 2030-yilgacha 
boʻlgan davrda aholining ekologik madaniyatini yuksaltirish konsepsiyasi tasdiqlandi [3]. Konsepsiyaning asosiy 
maqsadi oʻsib kelayotgan yosh avlodda ekologik bilim, ong va madaniyatni shakllantirish hamda rivojlantirish, 
ushbu yoʻnalishda taʼlim-tarbiya jarayonini samarali tashkil etish, aholining barcha qatlamlarida ekologik 
madaniyatni, jumladan “yashil” isteʼmol madaniyatini yanada yuksaltirish hisoblanadi [4].

“Yashil” isteʼmol madaniyati tushunchasi — bu ikkita asosiy tushunchaning uygʻunligi natijasidir. Bular — 
isteʼmol madaniyati va “yashil” (ekologik) isteʼmol tushunchasi.

1. Isteʼmol madaniyati – ijtimoiy va madaniy ildizlardan kelib chiqqan boʻlib, odamlarning mahsulot 
va xizmatlarga boʻlgan munosabati, xarid qilish, foydalanish, qayta ishlash, chiqindilarni boshqarish kabi 
odatlaridir. Bu madaniyat tarixiy, ijtimoiy, iqtisodiy, maʼnaviy qadriyatlar va taʼlim-tarbiya asosida shakllangan.

2. “Yashil” isteʼmol – 1980–90-yillarda global ekologik muammolar (iqlim oʻzgarishi, chiqindilarni qayta 
ishlash muammosi, resurslar yetishmovchiligi) asosida “yashil” isteʼmol gʻoyasi paydo boʻlib, rivojlandi. 
Ekologik ong va barqaror rivojlanish gʻoyasidan kelib chiqib, odamlarda atrof-muhitga zarar yetkazmaydigan 
mahsulotlar va odatlarni shakllantirish qilgan.

Fikrimizcha, “yashil” isteʼmol madaniyati — aynan ikki tushunchaning birlashuvi boʻlib, odamlarning 
atrof-muhitga zarar yetkazmaydigan, resurslarni tejaydigan, qayta ishlashni qoʻllab-quvvatlaydigan, ekologik 
masʼuliyatga asoslangan isteʼmol odatlari va qadriyatlari tizimini anglatadi.

Demak, “yashil” isteʼmol madaniyati — ijtimoiy qadriyatlar, ekologik ong, iqtisodiy masʼuliyat va taʼlim 
asosida rivojlangan yaxlit madaniy tushuncha boʻlib, u jamiyatda masʼuliyatli, oqilona va barqaror isteʼmolni 
shakllantirishni koʻzlaydi [5, 6, 7].

Shuningdek, konsepsiyaning maqsadi yangi tahrirdagi Oʻzbekiston Respublikasining Konstitutsiyasida 
mustahkamlangan har kimning qulay atrof-muhitga, uning holati toʻgʻrisida ishonchli axborotga ega boʻlish 
huquqini taʼminlovchi, aholining ekologik madaniyatini shakllantirish va yuksaltirish chora-tadbirlarini nazarda 
tutuvchi huquqiy asoslarni xalqaro standartlar asosida takomillashtirishdan iboratdir.

Maʼlumki, “yashil” isteʼmol madaniyati avvalo ekologik masʼuliyatni his etgan holda yurish-turish, tabiiy 
resurslardan oqilona foydalanish, “yashil iqtisodiyot”ni rivojlantirish maqsadlarida ishlab chiqarish va isteʼmol 
madaniyatini rivojlantirishni oʻz ichiga qamrab oladi.

Oziq-ovqat xavfsizligi tizimi nafaqat oziq-ovqat mahsulotlari yetishtirishni, balki fuqarolar tomonidan ularni 
isteʼmol qilish madaniyatini ham nazarda tutadi. Shundan kelib chiqqan holda, birgina poytaxtimiz Toshkent 
shahrida kuniga 3 tonna non chiqindiga chiqarilayotganligi yoki mamlakat boʻyicha yiliga 3 million tonna oziq-

2	  https://lex.uz/uz/docs/-7528761

ovqat mahsulotlarining isrof qilinishi, yohud iqtisodiyotning energiya va resurs hajmdorligi yuqori darajada 
qolayotganligi barcha qatlamdagi aholining “yashil isteʼmol” madaniyatini yuksaltirishga ehtiyoj borligidan 
dalolat bermoqda.

Shuningdek, bugungi globallashuv jarayonlarida aholining isteʼmolchi sifatida elektr va issiqlik energiyasi, 
ichimlik suvi va boshqa tabiiy resurslardan foydalanish samaradorligini yanada takomillashtirishga ehtiyoj 
sezilmoqda. Boz ustiga, uglevodorod va suv kabi tabiiy resurslarning chegaralanganligi ularni tejash va ulardan 
oqilona foydalanish choralarini koʻrish zaruratini yuzaga keltirmoqda.

Rivojlangan mamlakatlarda oziq-ovqat va tabiiy resurslar isrofgarchiligiga qarshi kurashish borasida qatʼiy 
choralar koʻrilmoqda. Xususan, 2016-yilda Fransiyada supermarketlarning sotilmay qolgan, biroq isteʼmolga 
yaroqli oziq-ovqat mahsulotlaridan voz kechishini taqiqlaydigan qonun qabul qilingan. Unga muvofiq, savdo 
doʻkonlari sotilmay qolib ketgan mahsulotlarni yordamga muhtoj aholi qatlamiga yetkazib berish yuzasidan 
xayriya tashkilotlari bilan shartnoma tuza boshladi. Xitoy parlamenti esa 2021-yilda oziq-ovqat mahsulotlarining 
isrof etilishiga qarshi kurashish bilan bogʻliq qonun qabul qilgan [8].

Ushbu hislatlarni esa insonning yoshligidayoq ongiga singdirish oʻz samarasini bera oladi. Shu sababli 
“yashil” iqtisodiyotni barpo etishga yoshlarni jalb etish boʻyicha maxsus dasturlarning amalga oshirilishi ekologik 
madaniyatni yuksaltirishga imkon beradi.

Tabiiyki, ekologik madaniyatning shakllanishi uzoq davom etadigan jarayon boʻlib, bunda eng avvalo, 
shaxsni rivojlantirish va kelajakda ekologik savodxon xulq-atvorning asosi sifatida ekologik bilimlarning 
fundamentalligini taʼminlash zarur boʻladi. Shu asosda atrof-muhitni muhofaza qilish va tabiiy resurslarga 
nisbatan ehtiyotkorona munosabat borasida qadriyatlar va eʼtiqodlar tizimi shakllanadi.

Oʻzbekiston Respublikasi Prezidentining ilk bor Oliy Majlis palatalariga Murojaatnomasida soʻzlagan 
nutqida: “Eng muhim masala — aholining ekologik madaniyatini oshirish haqida jiddiy bosh qotirishimiz zarur. 
Albatta, bunday muammolarni faqat maʼmuriy yoʻl bilan hal etib boʻlmaydi, bunga yosh avlod qalbida ona 
tabiatga mehr-muhabbat, unga daxldorlik hissini tarbiyalash orqali erishish mumkin”, deb taʼkidlangan edi.

Yuqoridagilardan kelib chiqqan holda, aholining ekologik madaniyatini yuksaltirish orqali yuksak 
maʼnaviyatli jamiyat barpo etish maqsadida quyidagi kompleks chora-tadbirlarni amalga oshirish maqsadga 
muvofiq hisoblanadi:

1.	 2030-yilgacha boʻlgan davrda aholining ekologik madaniyatini yuksaltirish konsepsiyasida belgilangan 
vazifalarni toʻliq va sifatli amalga oshirishning barcha choralarini koʻrish.

2.	 Jamiyatda ekologik madaniyatni yuksaltirish nafaqat davlat va jamiyatning, yoxud maxsus vakolatli 
davlat organining, balki har bir fuqaroning vazifasi boʻlishiga erishish.

3.	 “Ekologik madaniyatni yuksaltirish toʻgʻrisida”gi Oʻzbekiston Respublikasining qonuni loyihasini ishlab 
chiqish.

4.	 “Yashil” isteʼmol madaniyatiga oʻtishning sodda, shaffof va maqbul iqtisodiy mexanizmlarini keng joriy 
etish.

5.	 Taʼlim-tarbiya tizimida “yashil” moliyalashtirish institutini keng joriy etish.
6.	 Turli tarmoqlar uchun aholining ekologik madaniyatini yuksaltirishga yoʻnaltirilgan oʻquv va badiiy 

adabiyotlar, metodik qoʻllanmalar ishlab chiqish va yetarli hajmda chop etish.
7.	 Turli ekologik mavzularda, xususan “Buloqcha”, “Rodnichok” bolalar jurnalini keng ommaga yetkazish, 

adadini koʻpaytirish.
8.	 Oʻrta taʼlim muassasalarining 5–8-sinf oʻquvchilari uchun ekologik ensiklopediya yaratish.

Foydalanilgan adabiyotlar roʻyxati:

2.	 Oʻzbekiston Respublikasining 1992-yil 9-dekabrdagi “Tabiatni muhofaza qilish toʻgʻrisida”gi 754-XII-son Qonuni. 

https://www.lex.uz/acts/-107115 
3.	 Oʻzbekiston Respublikasi Prezidentining 2025-yil 15-maydagi “2030-yilgacha boʻlgan davrda aholining ekologik 

7.	 UNEP (United Nations Environment Programme) ва бошқа халқаро ташкилотлар томонидан “яшил” истеъмол 

маданиятини шакллантириш бўйича дастурлар.
8.	 Президент Шавкат Мирзиёевнинг Олий Мажлис палаталари, сиёсий партиялар ҳамда Ўзбекистон Экологик 

ҳаракати вакиллари билан видеоселектор йиғилишидаги маърузаси, 13 июль 2017 йил;

